
»Friður á jørð og í menniskjum góð­
ur tokki«. Soleiðis verður sagt í jóla­
evangeliinum, sum er frásøgnin um 
Jesu føðing. Men seinnu árini hava 
orðini –  í øllum førum tey seinnu 
– fingið annan týdning. Nøkur góð 
fólk hava tikið stig til eina innsavn­
an – sum fær okkum at hugsa um 
jólaevangeliið á ein heilt annan 
hátt, ein hátt, sum fær okkum at 
hugsa um okkara medmenniskju 
og okkara sosialu skyldur á heilt 
annan hátt.

Jólini eru tíðin, tá mint verður á 
vakra friðarboðskap í jólaevange­
liinum, sum fyri tveytúsund árum 
síðani varð boðaður seyðamonnum 
uttan fyri eina fátæka bygd í Pale­
stina.

Hóast friður ikki júst er tað, 
sum merkir politisku skipanina í 
Føroyum, har stríð um landsbanka, 
fíggjarlóg og tilfeingisgjald – so er 
hesin ófriður lítil, um vit hugsa um 
tann ófrið, sum valdar nógva staðni 
úti í heimi. Har eru fólk nógvastaðni 
so ósamd um trúgv, at hetta dagliga 
førir til deyða og líðing.

Men »friður á jørð« kann merkja 
so nógv. Hugsa vit um jólafrið, so er 
tað kanska ikki júst tað, sum merkir 
samfelagið nú upp undir jól. Fólk 
hava úr at gera við at stákast til 
jóla – og gott er tað, at vit velja at 
gera nógv burtur úr eini slíkari há­
tíð, men tó alt við máta.

Spurningurin er, hvat tað er, vit 
hátíðarhalda. Um tað er Jesu føð­

ing, ella um vit hava givið hesi hátíð 
eitt heilt annað innihald.

Matteus gamli leggur ikki fingr­
arnar ímillum, tá hann í 12. kapitli 
vísir á, hvussu handilsmenninir 
gjørdu halgidómin til eitt ráns­
mannabøli:

Og Jesus fór inn í halgidóm Guðs, 
og hann rak út allar teir, ið seldu og 
keyptu í halgidóminum; og borðini 

hjá teimum, ið vekslaðu pening, 
og sessirnar hjá dúvuseljarunum 
koyrdi hann um koll. Og hann sigur 
við teir: »Skrivað stendur: Hús mítt 
skal nevnast eitt bønhús; men tit 

gera tað til eitt ránsmannabøli.«
Og heilt skeivur fer hann 

ikki. Vit kunnu øll gera okkum 
partvís sek í at leggja heilt onnur 
virði í jólahátíðina, enn tað, sum 
upprunin var: Ein friðartíð við 
gleðiboðskapi.

Sjálvandi eiga vit at leggja 
okkara nútíðar tørv og okkara 
nútíðar virði í hesa hátíð, men vit 
eiga ikki at gloyma upprunaliga 
boðskapin, sum er so vakur:

Friður á jørð og í menniskjum 
góður tokki.

Góður tokki hevur fingið 
annan týdning seinnu árini

Magnus Hansen: Hálvt­
annað ár aftan á at pápi 
mín doyði, kemur onnur 
hóttanin til 90 ára gomlu 
mammu mína um skatta­
eftirstøðu hjá pápa mínum. 
Fyrru ferð var talan um 
70 – sjeyti(!) krónur og nú, 
næstan eitt ár seinni, er tal­
ið meira enn tvífaldað, kr. 
170,00. Gangi út frá, at tær 
eyka kr. 100,00 eru rykkjar­
agjøld og rentur.

Eitt er, at eg, hjá Taks, 
havi gjørt vart við, at pápi 
ikki livir meira og tískil ikki 
er til at fáa fatur á, so at 
siga. Annað er, at Taks ikki 
lets um vón og heldur áfram 
at senda rykkjarabrøv við 
hóttanum um persónligan 
húsagang, bót v.m..

Guð viti hvat tað kostar 
at senda hesi hóttanarbrøv 
út. Talan er, so vítt eg dugi 
at síggja, ikki um standard­
brøv, men persónlig brøv, 
ið málsviðgerarnir hava 
nýtt langa tíð um at skriva 
– enntá við stavivillum og 
slagfeilum! Afturat tí kem­
ur porto, løn til postmannin 
fyri at bera tað út, løn til 
skrellimannin fyri at heinta 
posan, tá eg havi blaka 
brævið í skrellispannina 
og orka at brenna brævið á 

Sandvíkarhjalla.
Eitt sindur sarkastiskt 

sagt, men heilt erligt...er tað 
veruliga so rívandi galið at 
fólkayvirlitið og Taks ikki 
samstarva, ella er talan um 
ein hátt hjá starvsfólkunum 
í Taks at rættvísgera egið 
arbeiðspláss??? Tað næsta 
verður ivaleyst, at Intrum 
kemur við innkrevjingar­
brøvum, vegna Taks o.s.v. 
o s. v.

Haldi heilt erligt, at Taks 
eigur at taka seg saman og 
halda uppat við at chika­
nera mammu mína. Sorg­
in hjá henni er stór nokk 
aftaná missin av manni­
num. Vónandi lesur okkurt 
starvsfólk hjá Taks hetta 
hjartasuffið og syrgir fyri at 
»feilurin« verður rættaður.

Skal til seinast siga, at 
mamma mín, tíbetur, ikki 
hevur sæð brævið og fær 
tað heldur ikki.

...og í menniskjum góður tokki

Um vikuskiftið sendir Rás2 
jólaradio til á midnátt, og 
eisini fer rásin at senda jóla­
aftansmorgun.

Seinastu dagarnar hava 
jólini sett dám á sendingar­
nar hjá Rás2, og í dag hevur 
rásin verið í Runavík og 
sent.

Í kvøld frá kl. 19.00 til á 
midnátt verða Rannvá Gaard 
Fossaberg og Eyðun Klaks­
tein vertir fyri jólaradio, sum 

verður sent úr Havn.
Leygardagin verður byrj­

að kl. 13.00, og tá verður 
sent úr Klaksvík. Fram til kl. 
15.30 verður Eyðun Klaks­
tein vertur. Frá kl. 15.30 og til 
kl. 18.00 verður hondbólts­
frásøgn úr Kollafirði, har 
Tróndur Arge fer at útvarpa 
dystin millum KÍF og Team 
Klaksvík.  Heri Simonsen 
verður í studio. Og frá kl. 
18.00 og til á midnátt verða 

Ragnhild Ellingsgaard og 
Hansa Hansen vertir fyri 
jólaradio úr Klaksvík.

Sunnudagin verður sent 
úr Havn frá kl. 14.00 til á 
midnátt. Tá verða Heri Sim­
onsen, Eyðfinn Drewsen 
og Tróndur Arge í studio. 
Jólaaftan frá kl. 9 til 13 verður 
Heri Simonsen í studio, og 
tá kunnu fólk ringja inn til 
Rás2 at senda jólaheilsanir 
og ynskir sær onkran sang.

Rás2 sendir jólaradio

Neyðars 
Føroyar 
brunnið 
tvøst...
Hergeir Nielsen
tíðargrein á síðu 20

Kløøhn 
oh- lukku
lig!
Annika Sølvará
Eygamálið á síðu 18

Hugskot og viðmerkingar – send sms til 225000

Lisið á

Sosialurin ynskir øllum eini

gleðilig jól


